
«Milaka milioi behartsuk gosetea jasango dute elikagaien krisiagatik» 

Elikagaiek garestitzen segituko dute datozen urteetan, FAO eta OCDEren arabera. 

Ixiar Zubiaurre 

Petrolioaren garestitzeak, bioerregaien ekoizpenak, garapen bidean dauden herrialdeen eskaera handitzeak, natur hondamendiek eta espekulazioak elikagaien krisia areagotzea eragingo dute hemendik eta 2017. urtera arte. Hala adierazi dute OCDE Ekonomia Lankidetza eta Garapenerako Erakundeak, eta FAO Elikadura eta Nekazaritzarako Nazio Batuen Erakundeak, argitara eman duten txostenean. Horrek pobrezian bizi diren milaka milioi lagunek gosete handia jasatea eragingo duela ohartarazi dute, gainera. «Behartsuenen egoerak kezkatzen gaitu bereziki, goseteari aurre egin beharko dioten pertsonen kopuruak gora egingo baitu», adierazi du Merritt Cluff FAOko ekonomialariak. 

Oinarrizko elikagaiak garesti mantenduko dira hurrengo hamarkadan; hala ere, «ez dira izango azkenaldiko prezioak bezain altuak». Hala, laboreen prezioa %60 eta arrozarena %80 igoko dira 2017ra bitartean. Iragan hamarkadako datuekin alderatuz, elikagai horien garestitzea nabarmen handiagoa izango da. Laboreak eta arroza ez dira bakarrak, ordea; aurreko urteetako prezioen igoerarekin alderatuz, behi-haragiak %20ko igoera izango du, azukre zuriak %30ekoa, eta gariak, artoak eta esneak %60koa. Landare-olioaren prezioa, berriz, %80 igoko da. 

BIOERREGAIEN GAINEKO KEZKA. Prezioen joera horrek herrialde guztietan eragingo badu ere, kalte handienak jasan beharko dituztenak eskualde behartsuenak izango direla nabarmendu dute. Azken horiek dituzten baliabideen erdia -kasu gehienetan ez da eguneko dolar batera iristen- elikagaietara bideratzen dute. «Malnutrizioari aurre egitera kondenatuta daude». Hori dela eta, herrialde behartsuek «buruaskiak izateko gaitasuna» garatu beste biderik ez dutela nabarmendu dute. Gainera, ondorio larrienen aurrean giza laguntza handitzea eta genetikoki moldatutako laborantza indartzea ere proposatu dute. Hala, Munduko Bankuak 1.200 dolarreko diru-funtsa onartu zuen atzo. 

Bestalde, bioerregaiak ekoizteko laboreak erabiltzeak kezka handia eragiten duela dio OCDE eta FAOren txostenak. Bioerregaiek laboreen eskaria handitu dutenez, prezioen igoera eragin dute. «Bioerregaien politikak kezkatzen gaitu. Etanola ekoizteko pizgarriek merkatua kaltetzen dute», azaldu du Merritt Cluffek, besteak beste, AEB Ameriketako Estatu Batuetako Gobernuak martxan duen bioerregaien politikari erreferentzia eginez. 

Hala ere, petrolioaren garestitzea elikagaien krisia areagotzen duen faktore garrantzitsutzat jotzen dute bi erakunde horiek. «Petrolio upel batek 104 dolar balioko ditu 2017an. Aurreikuspen hori positiboa da, hala ere, beste hainbat analistek upel bakoitzak 200 dolar balioko duela uste baitute», adierazi du Cluffek. Hori dela eta, inoizko hamarkada beltzena aurreikusten dute. «Krisiak eztanda egin aurretik izan ez den prezioen bataz besteko altuena mantenduko da. Elikagai merkeen aroa amaitu da». Horrek, protestak, liskarrak eta erosteko beldurra eragingo du. 

AFRIKAN GERO ETA OKERRAGO. Txostenaren arabera, biltegiak erdi hutsik daude. Gordetako elikagaiak gutxi izanda, eta daudenak garesti saltzen badira, orduan, nekazariek laboreak ekoizteko lur gehiago erabiltzeko joera izango dute. Nigerian, Egipton edo Arabia Saudin gertatuko da hori, besteak beste. Gehien esportatzen duten herrialdeak izango dira, berriz, AEBk eta Australia. Baina, Ukraina eta Argentina ere herrialde esportatzaile garrantzitsuak bihurtuko dira epe motzean. 

Bestalde, elikagaien prezioen igoerak Afrikan eragingo dituen kalteez ohartarazi du NBEk. Azken urteetan lortutako etekin marjinalak galtzeko arriskuan izango dira. «Elikagaien eta petrolioaren garestitzeak aurrez bagenituen arazoak handitu baino ez ditu egingo, Garapenerako Milurteko Helburuak hankaz gora jarriz», adierazi du Asha-Rose Migiro NBEko idazkari nagusiordeak. 

«Bioerregaien politikak kezkatzen gaitu. Etanola ekoizteko pizgarriek kalte egiten diote merkatuari» 

